
তথ্যবিবরণী                                                                                                        নম্বর :  ৩৭৪৭

ওয়াশিংটন ডিসিতে বঙ্গমাতা শেখ ফজিলাতুন নেছা মুজিবের ৯১তম জন্মবার্ষিকী পালিত
ওয়াশিংটন ডিসি, ২৫ শ্রাবণ (৯ আগস্ট) : 


ওয়াশিংটন ডিসিতে বাংলাদেশ দূতাবাস যথাযথ মর্যাদায় জাতির পিতা বঙ্গবন্ধু শেখ মুজিবুর রহমানের সহধর্মিণী বঙ্গমাতা শেখ ফজিলাতুন নেসা মুজিবের ৯১তম জন্মবার্ষিকী পালন করেছে। দিবসটি উপলক্ষে পরিবার, দেশ এবং জাতির জন্য বঙ্গমাতার আত্মত্যাগ স্মরণ করে ৮ আগস্ট দূতাবাসের বঙ্গবন্ধু মিলনায়তনে একটি অনুষ্ঠানের আয়োজন করা হয় ।

অনুষ্ঠানে  রাষ্ট্রপতি এবং প্রধানমন্ত্রী কর্তৃক প্রদত্ত বাণী পাঠ করে শোনান যথাক্রমে দূতাবাসের ইকোনমিক মিনিস্টার মেহেদী হাসান এবং প্রতিরক্ষা অ্যাটাশে ব্রিগেডিয়ার জেনারেল এম ম‌ঈনুল হাসান।

রাষ্ট্রদূত এম সহিদুল ইসলাম তার বক্তব্যে নিজ পরিবারের প্রতি বঙ্গমাতার অঙ্গীকার, বঙ্গবন্ধুর জীবনে তাঁর প্রভাব এবং বাংলাদেশের ইতিহাসের গতিপথ নির্ধারণে পর্দার অন্তরালে থেকেও অত্যন্ত তাৎপর্যপূর্ণ ভূমিকার কথা তুলে ধরেন। রাষ্ট্রদূত সহিদুল ইসলাম বাংলাদেশের মুক্তি সংগ্রামে অত্যন্ত গুরুত্বপূর্ণ ভূমিকা রাখা বঙ্গবন্ধুর কিছু সিদ্ধান্ত গ্রহণে বঙ্গমাতা যেভাবে ভূমিকা রেখেছিলেন তা শ্রদ্ধার সাথে স্মরণ করেন।

অনুষ্ঠানে বঙ্গমাতা শেখ ফজিলাতুন নেছা মুজিবের জীবন ও কর্মের ওপর একটি প্রামাণ্যচিত্র প্রদর্শন করা হয়। অনুষ্ঠানের শেষ পর্যায়ে জাতির পিতা বঙ্গবন্ধু শেখ মুজিবুর রহমান, বঙ্গমাতা ফজিলাতুন নেছা মুজিব, তাদের পরিবারের সদস্যবৃন্দসহ ১৯৭৫ সালের ১৫ আগস্টের নারকীয় হামলায় শহিদ হওয়া সকলের আত্মার মাগফিরাত কামনা করে মোনাজাত করা হয়।
 #

শাহ আলম/নাইচ/রফিকুল/আব্বাস/২০২১/২২৩৬ ঘণ্টা
তথ্যবিবরণী                                                                                                        নম্বর : ৩৭৪৬

বাংলাদেশ ক্রিকেটদলকে মন্ত্রী ও প্রতিমন্ত্রীদ্বয়ের অভিনন্দন 
ঢাকা, ২৫ শ্রাবণ (৯ আগস্ট) : 

বাংলাদেশ ক্রিকেটদল ৫ ম্যাচের টি টুয়েন্টি সিরিজে অস্ট্রেলিয়ার বিপক্ষে ৪-১ ব্যবধানে জয়লাভ করায় অভিনন্দন জানিয়েছেন খাদ্য মন্ত্রী সাধন চন্দ্র মজুমদার, বাণিজ্যমন্ত্রী টিপু মুনশি, শ্রম ও কর্মসংস্থান প্রতিমন্ত্রী বেগম মন্নুজান সুফিয়ান, তথ্য ও সম্প্রচার প্রতিমন্ত্রী মোঃ মুরাদ হাসান এবং সংস্কৃতি প্রতিমন্ত্রী কে এম খালিদ।

উল্লেখ্য, আজ মিরপুর শেরে বাংলা ক্রিকেট স্টেডিয়ামে অনুষ্ঠিত পঞ্চম টি টুয়েন্টি  মাচে অস্ট্রেলিয়াকে ৬০ রানে পরাজিত করে ৪-১ ব্যবধানে সিরিজে জয় করে বাংলাদেশ ক্রিকেটদল।
 #

কামাল/নাইচ/রফিকুল/আব্বাস/২০২১/২২৪০ ঘণ্টা
তথ্যবিবরণী                                                                                                        নম্বর :  ৩৭৪৫

অস্ট্রেলিয়ার বিপক্ষে ৪-১ ব্যবধানে টি-টোয়েন্টি সিরিজ
জয় করায়  বাংলাদেশ ক্রিকেট দলকে যুব ও ক্রীড়া প্রতিমন্ত্রীর  অভিনন্দন

ঢাকা, ২৫ শ্রাবণ (৯ আগস্ট) : 


বিশ্ব ক্রিকেটের অন্যতম পরাশক্তি অস্ট্রেলিয়ার বিপক্ষে ৪-১ ব্যবধানে ঐতিহাসিক টি-টোয়েন্টি সিরিজ জেতায় বাংলাদেশ ক্রিকেট দলকে প্রাণঢালা অভিনন্দন জানিয়েছেন যুব ও ক্রীড়া প্রতিমন্ত্রী মো. জাহিদ আহসান রাসেল।


আজ ৫ ম্যাচ সিরিজের শেষ  ম্যাচে বাংলাদেশ ৬০  রানে হারিয়েছে অস্ট্রেলিয়াকে। ব্যাটিং, বোলিং ও ফিল্ডিংয়ে অসাধারণ নৈপূণ্য দেখিয়ে বাংলার দামাল ছেলেরা পরপর তিন ম্যাচ এবং শেষ ম্যাচে  হারিয়েছে অস্ট্রেলিয়াকে। 


ম্যাচ শেষে এক অভিনন্দন বার্তায় বাংলাদেশ  ক্রিকেট দলের সকল  খেলোয়াড়, কর্মকর্তা,  কোচসহ সংশ্লিষ্ট সকলকে প্রাণঢালা অভিনন্দন জানিয়ে যুব ও  ক্রীড়া প্রতিমন্ত্রী বলেন,  'বাংলাদেশের সোনার ছেলেরা পুরো টুর্নামেন্ট জুড়ে দুর্দান্ত পারফরম্যান্স দেখিয়ে সিরিজ জিতেছে। আশা করি ভবিষ্যতেও সাফল্যের এ ধারাবাহিকতা বজায় থাকবে। অস্ট্রেলিয়ার বিপক্ষে এই দাপুটে জয় অন্যান্য দেশের বিপক্ষে আগামী দিনের সিরিজগুলো বাংলাদেশকে আরো ভালো খেলতে অনুপ্রেরণা যোগাবে।

#
আরিফ/নাইচ/রফিকুল/আব্বাস/২০২১/২১৪৭ ঘণ্টা
তথ্যবিবরণী                                                                                                        নম্বর :  ৩৭৪৪

চট্টগ্রাম বিভাগের বিভিন্ন জেলায় করোনায় কর্মহীন জনগোষ্ঠীর মাঝে ত্রাণ বিতরণ অব্যাহত

ঢাকা, ২৫ শ্রাবণ (৯ আগস্ট) : 


চট্টগ্রাম বিভাগের বিভিন্ন জেলায় করোনায় কর্মহীন, অসহায় ও প্রান্তিক জনগোষ্ঠীর মাঝে সরকারি ত্রাণসামগ্রী বিতরণ অব্যাহত রয়েছে।


কুমিল্লা জেলা প্রশাসনের উদ্যোগে আজ সদর উপজেলার বিভিন্ন পয়েন্টে করোনায় কর্মহীন ৪৫টি অসহায় ও দরিদ্র পরিবারের মাঝে ত্রাণ বিতরণ করেন জেলা প্রশাসক মোহাম্মদ কামরুল হাসান। ত্রাণসামগ্রী হিসেবে প্রতি প্যাকেটে ছিল চাল, ডাল, আলু, তেল, লবণ সহ সর্বমোট ১১কেজি খাদ্যদ্রব্য।


তাছাড়া কুমিল্লা জেলার বিভিন্ন উপজেলায় সংশ্লিষ্ট উপজেলা নির্বাহী অফিসারের মাধ্যমে অনুরূপ ৩৭টি প্যাকেট সহ জেলায় সর্বমোট ৮২টি অসহায় পরিবারের মাঝে ৮২ প্যাকেট ত্রাণসামগ্রী বিতরণ করা হয়। 


লক্ষ্মীপুর জেলায় আজ জেলা প্রশাসন কর্তৃক প্রধানমন্ত্রীর উপহার হিসেবে ৭৫টি পরিবারের মাঝে খাদ্যসামগ্রী বিতরণ করা হয়। খাদ্যসামগ্রী হিসেবে প্রতি পরিবারকে ১০ কেজি চাল, ০১ কেজি ডাল, ০১ কেজি চিনি, ০১কেজি লবণ ও ০১লিটার সয়াবিন তেল প্রদান করা হয়।  


রাঙ্গামাটি সদর উপজেলার মগবান ইউনিয়নে ভিজিডি কর্মসূচির আওতায় আজ ২০০টি অসহায় ও দুস্থ পরিবারের মাঝে ৩০ কেজি হারে ৬ মেট্রিক টন চাল বিতরণ করেন সদর উপজেলা মহিলা ভাইস চেয়ারম্যান নাসরিন ইসলাম।

#

ফয়সল/নাইচ/রফিকুল/আব্বাস/২০২১/২০৩৭ ঘণ্টা
তথ্যবিবরণী                                                                                                        নম্বর :  ৩৭৪৩

ইনস্যুলেটর ও স্যানিটারি ওয়্যার পণ্য উৎপাদনে দেশীয় কাঁচামাল উৎপাদনের তাগিদ শিল্প সচিবের
ঢাকা, ২৫ শ্রাবণ (৯ আগস্ট) :

 
          শিল্পসচিব জাকিয়া সুলতানা বলেছেন, ইনস্যুলেটর ও স্যানিটারি ওয়্যার পণ্য উৎপাদনে ব্যবহৃত কাঁচামালে আমদানি নির্ভর না হয়ে দেশীয় কাঁচামালের উপর নির্ভরশীল হতে হবে। এ লক্ষ্যে দেশীয় কাঁচামাল উৎপাদনের ব্যবস্থা করতে হবে। ইনস্যুলেটর ও স্যানিটারি ওয়্যার পণ্য উৎপাদনে ম্যানুয়াল ব্যবস্থার পরিবর্তে নতুন প্রযুক্তি ও অত্যাধুনিক যন্ত্রপাতির (অটোমেটেড মেশিনারিজ) মাধ্যমে উৎপাদন করতে বুয়েটসহ অন্যান্য বিশেষজ্ঞদের পরামর্শ নেয়ার আহ্বান জানান। এক্ষেত্রে উন্নত দেশের প্রযুক্তির ব্যবহার সম্পর্কে ফিজিবিলিটি স্টাডি করার নির্দেশনাও প্রদান করেন। বিআইএসএফ’এর পণ্য বিক্রির পরিমাণ বাড়াতে যুগোপযোগী মার্কেটিং কৌশল অনুসরণ করতে হবে। পণ্য বিপণন পলিসির পরিবর্তন আনতে হবে এবং ডিস্ট্রিবিউশন পয়েন্ট এবং ডিলারের সংখ্যা বাড়াতে হবে। এছাড়াও তিনি বড় বড় শহরে শো-রুম স্থাপন এবং প্রতি জেলায় ডিস্ট্রিবিউশন সেন্টার স্থাপনের নির্দেশনা দেন।
 
রাজধানীর মিরপুরে অবস্থিত শিল্প মন্ত্রণালয়ের আওতাধীন বাংলাদেশ কেমিক্যাল ইন্ডাস্ট্রিজ কর্পোরেশন (বিসিআইসি) এর বাংলাদেশ ইনস্যুলেটর এন্ড স্যানিটারি ওয়্যার ফ্যাক্টরি লিমিটেড (বিআইএসএফ) পরিদর্শনকালে শিল্পসচিব আজ এসব কথা বলেন। এ সময় বিসিআইসি’র পরিচালক (বাণিজ্য) আমিন উল আহসান, মন্ত্রণালয়ের উপসচিব মো: মনিরুজ্জামান এবং বিআইএসএফ এর ব্যবস্থাপনা পরিচালক মো: আলমগীরুল ইসলামসহ ঊর্ধ্বতন কর্মকর্তাগণ উপস্থিত ছিলেন।
 
          শিল্পসচিব আরো বলেন, ‘বাজারে আধুনিক মানের ইনস্যুলেটর ও স্যানিটারি ওয়্যার পণ্যের সাথে প্রতিযোগিতায় টিকে থাকতে বিআইএসএফ’র পণ্যের গুণগত মান বাড়াতে হবে। এক্ষেত্রে তিনি গুণগতমানের পণ্য উৎপাদন বাড়িয়ে প্রতিষ্ঠানকে লাভজনক করার তাগিদ দেন।
 
শিল্পসচিব এর বিআইএম পরিদর্শন
 
শিল্পসচিব বাংলাদেশ ইনস্টিটিউট অভ্ ম্যানেজমেন্ট (বিআইএম) পরিদর্শন করেন এবং কর্মকর্তা-কর্মচারীদের উদ্দেশে বলেন, প্রশিক্ষণ কারিকুলামকে আরো সময় উপযোগী করে প্রশিক্ষণ প্রদান করতে হবে। ১২ তলাবিশিষ্ট ভবন নির্মাণ প্রকল্পের গুণগতমান ঠিক রেখে যথা সময়ের মধ্যে শেষ করতে হবে। বিআইএম এর প্রবিধানমালাকে যথাযথ প্রক্রিয়ার মধ্যে দিয়ে হাল নাগাদ করার পরামর্শ দেন তিনি।
 
পরে তিনি বিআইএম প্রঙ্গণে জাতীয় শোক দিবস উপলক্ষ্যে অসহায় গবির দুস্থদের মাঝে খাদ্য সামগ্রী বিরতণ করেন এবং বৃক্ষ রোপণ করেন।
 
 #

জাহাঙ্গীর/নাইচ/রফিকুল/আব্বাস/২০২১/২১৪৭ ঘণ্টা

তথ্যবিবরণী                                                                                                                                নম্বর :  ৩৭৪২

‘মুক্তিযুদ্ধ পদক’ প্রবর্তন করেছে সরকার

ঢাকা, ২৫ শ্রাবণ (৯ আগস্ট) :


মহান মুক্তিযুদ্ধ,   মুক্তিযুদ্ধের স্মৃতি সংরক্ষণ এবং চেতনা বিকাশে  ব্যক্তি ও সংগঠন/সংস্থার গুরুত্বপূর্ণ  অবদান ও গৌরবোজ্জ্বল ভূমিকা  রাষ্ট্রীয় পর্যায়ে  সম্মানিত ও উৎসাহিত করার জন্য ‘মুক্তিযুদ্ধ পদক’ প্রবর্তন  করেছে সরকার । এজন্য মুক্তিযুদ্ধ পদক নীতিমালা-২০২১ এর প্রজ্ঞাপন জারি করেছে মুক্তিযুদ্ধ বিষয়ক মন্ত্রণালয়। 


৭ ক্যাটেগরিতে মুক্তিযুদ্ধ পদক প্রদান করা হবে। সেগু‌লো হচ্ছে-


(ক) স্বাধীনতা সংগ্রাম ও মুক্তিযুদ্ধে সংগঠনে ভূমিকা, (খ) সরাসরি মুক্তিযুদ্ধে অংশগ্রহণ ও বীরত্বপূর্ণ ভূমিকা পালন, (গ) স্বাধীনতা পরবর্তীকালে মুক্তিযুদ্ধের চেতনা বাস্তবায়ন, (ঘ) মুক্তিযুদ্ধ/ স্বাধীনতা বিষয়ক সাহিত্য রচনা, (ঙ) মুক্তিযুদ্ধভিত্তিক চলচ্চিত্র/তথ্যচিত্র/নাটক নির্মাণ/সংস্কৃতিক কর্মকাণ্ড, (চ) মুক্তিযুদ্ধ ও স্বাধীনতা বিষয়ক গবেষণা, (ছ) মুক্তিযুদ্ধের স্মৃতি সংরক্ষণ । এছাড়া  সরকার কর্তৃক নির্ধারিত অন্য কোনো ক্ষেত্রে এ পদক দেয়া হবে। 


প্রতি বছরের ১৫ ডিসেম্বর ‘মুক্তিযুদ্ধ পদক’ আনুষ্ঠানিকভাবে প্রদান করা হবে।


পদকপ্রাপ্তদের  ১৮ (আঠার) ক্যারেট মানের ২৫ (পঁচিশ) গ্রাম স্বর্ণ দ্বারা নির্মিত একটি পদক,  পদক এর একটি রেপ্লিকা এবং  দুই লাখ টাকা দেয়া হবে। 


পদক প্রাপ্তির যোগ্যতা :


ব্যক্তি পর্যায়ে এ পদকের জন্য মনোনীত ব্যক্তিকে অবশ্যই বাংলাদেশের নাগরিক হতে হবে। তবে, মহান মুক্তিযুদ্ধে উল্লেখযোগ্য অবদান রাখা বিদেশি নাগরিককেও এ পদক প্রদান করা যাবে। পদক প্রদানের জন্য ব্যক্তির সামগ্রিক জীবনের কৃতিত্ব ও অবদানকে গুরুত্ব প্রদান করা হবে।


বেসরকারি সংস্থা বা প্রতিষ্ঠানের ক্ষেত্রে- গণপ্রজাতন্ত্রী বাংলাদেশ সরকারের স্বীকৃত কোনো প্রতিষ্ঠান অথবা যুদ্ধকালীন বা যুদ্ধ পরবর্তী সর্বজনবিদিত সংগঠন হতে হবে। মুক্তিযুদ্ধের চেতনা বাস্তবায়নে অগ্রণী ভূমিকা পালনে অনন্য হতে হবে।


সরকারি দপ্তর, সংস্থা বা প্রতিষ্ঠানের ক্ষেত্রে মুক্তিযুদ্ধের চেতনা বিকাশে সরাসরি অবদান রাখা মন্ত্রণালয়/ বিভাগ, মন্ত্রণালয় বিভাগের অধীন দপ্তর, সংস্থা বা প্রতিষ্ঠান বিবেচিত হবে। 


পদক প্রাপ্তির অযোগ্যতা:


ক) রাষ্ট্রবিরোধী কার্যকলাপে/ফৌজদারি আইনে শাস্তিপ্রাপ্ত বা ফৌজদারি অপরাধে দণ্ডিত বা দেউলিয়া কোনো ব্যক্তি বা প্রতিষ্ঠান এ পদক প্রাপ্তির জন্য বিবেচিত হবেন না। 


খ) একবার পদকপ্রাপ্ত ব্যক্তি বা প্রতিষ্ঠান পরবর্তী ১০ (দশ) বছরে একই বিষয়ে পুনরায় পদকের জন্য বিবেচিত হবেন না।


গ)  মুক্তিযুদ্ধের চেতনাবিরোধী কোনো ব্যক্তি বা প্রতিষ্ঠানকে এ পদক প্রদান করা হবে না।

    
মুক্তিযুদ্ধ বিষয়ক মন্ত্রণালয় বছরের নির্দিষ্ট সময়ে  মুক্তিযুদ্ধ  পদক প্রদানের লক্ষ্যে  মনোনয়ন আহ্বান করবে। মনোনয়ন আহ্বান করা হলে প্রিন্ট ও ইলেকট্রনিক মিডিয়ার মাধ্যমে ব্যাপকভাবে  জানানো হবে। 
#

মারুফ/নাইচ/রফিকুল/আব্বাস/২০২১/২১৩৭ ঘণ্টা

তথ্যবিবরণী                                                                                                        নম্বর :  ৩৭৪১
পরিবেশ মন্ত্রীর উদ্যোগে বড়লেখা ও জুড়ী উপজেলা স্বাস্থ্য
কমপ্লেক্সে অক্সিজেন সিলিন্ডার ও অক্সিজেন কনসেনট্রেটর প্রদান
ঢাকা, ২৫ শ্রাবণ (৯ আগস্ট) : 


পরিবেশ, বন ও জলবায়ু পরিবর্তন মন্ত্রী মোঃ শাহাব উদ্দিনের ব্যক্তিগত উদ্যোগে আজ মৌলভীবাজার জেলার বড়লেখা ও জুড়ী উপজেলা স্বাস্থ্য কমপ্লেক্সে করোনাভাইরাসে আক্রান্ত রোগীদের চিকিৎসার জন্য দশটি অক্সিজেন সিলিন্ডার ও সাতটি অক্সিজেন কনসেনট্রেটর প্রদান করা হয়েছে ।

আজ পরিবেশ মন্ত্রী বড়লেখা উপজেলা স্বাস্থ্য কমপ্লেক্সে ৬টি অক্সিজেন সিলিন্ডার এবং ৫টি অক্সিজেন কনসেনট্রেটর প্রদান করেন। উপজেলা স্বাস্থ্য কমপ্লেক্সের পক্ষে এসব সিলিন্ডার গ্রহণ করেন উপজেলা স্বাস্থ্য ও পরিবার পরিকল্পনা কর্মকর্তা ডাক্তার রত্নদ্বীপ বিশ্বাস। এ সময় পরিবেশ মন্ত্রীর পক্ষে উপস্থিত ছিলেন বড়লেখা উপজেলা পরিষদ চেয়ারম্যান সোয়েব আহমদ, উপজেলা নির্বাহী অফিসার খন্দকার মুদাচ্ছির বিন আলী এবং বড়লেখা পৌরসভার মেয়র আবুল ইমাম মোঃ কামরান চৌধুরী প্রমুখ।

এর পূর্বে, আজ দুপুরে জুড়ী উপজেলা স্বাস্থ্য কমপ্লেক্সে পরিবেশ মন্ত্রী ৪টি অক্সিজেন সিলিন্ডার, ৬ হাজার ৮০০ লিটারের ২টি অক্সিজেন কনসেনট্রেটর, ৪টি ফ্লো মিটার প্রদান করেন। জুড়ী উপজেলা স্বাস্থ্য কমপ্লেক্সের পক্ষে এসব সিলিন্ডার গ্রহণ করেন উপজেলা স্বাস্থ্য ও পরিবার পরিকল্পনা কর্মকর্তা ডাক্তার সমরজিৎ সিংহ। এ সময় পরিবেশ মন্ত্রীর পক্ষে উপস্থিত ছিলেন জুড়ী উপজেলা পরিষদ চেয়ারম্যান বীর মুক্তিযোদ্ধা এম এ মোঈদ ফারুক, উপজেলা নির্বাহী অফিসার সোনিয়া সুলতানা, উপজেলা পরিষদের ভাইস চেয়ারম্যান রিংকু রঞ্জন দাশ এবং মহিলা ভাইস চেয়ারম্যান রঞ্জিতা শর্মা প্রমুখ।

অক্সিজেন সিলিন্ডার ও অক্সিজেন কনসেনট্রেটর প্রদান অনুষ্ঠানে ঢাকাস্থ সরকারি বাসভবন হতে অনলাইনে যুক্ত হয়ে মন্ত্রী বলেন, করোনা ভাইরাসে আক্রান্তদের চিকিৎসা প্রদানে সরকার সর্বোচ্চ আন্তরিকতার সাথে কাজ করছে। এছাড়া, সারাদেশে আওয়ামী লীগ নেতৃবৃন্দ ব্যক্তিগত উদ্যোগেও রোগীদের চিকিৎসায় বিভিন্নভাবে সাহায্য করছে। মন্ত্রী বলেন, সরকার গণটিকা প্রদান শুরু করেছে, পর্যায়ক্রমে সকল নাগরিকেই কোভিড টিকা দেয়া হবে। করোনা ভাইরাস মোকাবিলায় দলমত নির্বিশেষে সবাইকে ঐক্যবদ্ধ হয়ে কাজ করার আহ্বান জানিয়ে মন্ত্রী বলেন, বড়লেখা ও জুড়ী উপজেলার করোনা ভাইরাসে আক্রান্ত রোগীদের চিকিৎসায় এধরনের সহায়তা অব্যাহত থাকবে। 
#

দীপংকর/নাইচ/রফিকুল/আব্বাস/২০২১/২০৩৭ ঘণ্টা

তথ্যবিবরণী                                                                                                        নম্বর :  ৩৭৪০
জাতীয় চাঁদ দেখা কমিটির সভায় সিদ্ধান্ত
আগামী ২০ আগস্ট শুক্রবার পবিত্র আশুরা পালিত হবে
ঢাকা, ২৫ শ্রাবণ (৯ আগস্ট) : 

বাংলাদেশের আকাশে আজ কোথাও  ১৪৪৩ হিজরি সনের পবিত্র মুহাররম মাসের চাঁদ দেখা যায়নি। ফলে আগামীকাল ১০ আগস্ট মঙ্গলবার পবিত্র জিলহজ্জ মাস ৩০ দিন পূর্ণ হবে এবং আগামী  ১১ আগস্ট  বুধবার থেকে পবিত্র মুহাররম মাস গণনা করা হবে। প্রেক্ষিতে আগামী ২০ আগস্ট শুক্রবার পবিত্র আশুরা পালিত হবে৤
আজ সন্ধ্যায় ইসলামিক ফাউন্ডেশন বায়তুল মুকাররম সভাকক্ষে জাতীয় চাঁদ দেখা কমিটির সভায় এ সিদ্ধান্ত গৃহীত হয়। এতে সভাপতিত্ব করেন ধর্ম বিষয়ক মন্ত্রণালয়ের সচিব মোঃ নূরুল ইসলাম পিএইচডি ।
সভায় ধর্ম বিষয়ক মন্ত্রণালয়ের অতিরিক্ত সচিব মু: আ: আউয়াল হাওলাদার, ইসলামিক ফাউন্ডেশনের মহাপরিচালক ড. মোঃ মুশফিকুর রহমান (অতিরিক্ত সচিব), বাংলাদেশ ওয়াকফ প্রশাসক আব্দুল্লাহ সাজ্জাদ (অতিরিক্ত সচিব), তথ্য ও সম্প্রচার মন্ত্রণালয়ের যুগ্ম সচিব মোঃ নজরুল ইসলাম, মন্ত্রিপরিষদ বিভাগের উপ- সচিব মোঃ ছাইফুল ইসলাম, প্রধান তথ্য কর্মকর্তা (অতিরিক্ত দায়িত্ব) মোঃ শাহেনূর মিয়া, ঢাকা জেলার অতিরিক্ত জেলা প্রশাসক (সার্বিক)  মো: ইলিয়াস মেহেদী, বাংলাদেশ টেলিভিশনের পরিচালক (প্রশাসন) মুহাম্মদ নেছার উদ্দিন জুয়েল, বাংলাদেশ মহাকাশ গবেষণা ও দূর অনুধাবন প্রতিষ্ঠানের পিএসও আবু মোহাম্মদ, বাংলাদেশ আবহাওয়া অধিদপ্তরের উপ-পরিচালক মুহঃ আছাদুর রহমান, মাদ্রাসা-ই-আলিয়ার অধ্যক্ষ মোঃ আলমগীর রহমান, লালবাগ শাহী জামে মসজিদের খতিব মুফতি মুহাম্মদ নেয়ামতুল্লা ও চকবাজার শাহী জামে মসজিদের খতিব মুফতি শেখ নাঈম রেজওয়ান প্রমুখ উপস্থিত ছিলেন। 
এছাড়া সভায় আমন্ত্রিত অতিথি হিসেবে শোলাকিয়া মসজিদের গ্র্যান্ড ইমাম মাওলানা ফরীদ উদ্দীন মাসউদ ও ইসলামিক ফাউন্ডেশনের বোর্ড অভ গভর্নরসের গভর্নর ড. মাওলানা মুহাম্মদ কাফিলুদ্দীন সরকার সালেহি উপস্থিত ছিলেন৤
#

শারমীন/নাইচ/রফিকুল/আব্বাস/২০২১/১৯৪১ ঘণ্টা

তথ্যবিবরণী                                                                                                                 নম্বর :  ৩৭৩৯
ডিজিটাল অবকাঠামো খাতে বিনোয়োগে ফেসবুকের আগ্রহ

ঢাকা, ২৫ শ্রাবণ (৯ আগস্ট) : 


ফেসবুক বাংলাদেশে ডিজিটাল অবকাঠামো খাতে বিনিয়োগের লক্ষ্যে কাজ করছে। ডাক ও টেলিযোগাযোগ মন্ত্রী  মোস্তাফা জব্বারের উপস্থিতিতে আজ ফেসবুক কর্তৃপক্ষ ও বিটিআরসি’র মধ্যে বিনিয়োগ সংক্রান্ত এক উচ্চ পর্যায়ের ভার্চুয়াল বৈঠক অনুষ্ঠিত হয়।


বৈঠকে ডাক ও টেলিযোগাযোগ সচিব মোঃ আফজাল হোসেন এবং বিটিআরসি চেয়ারম্যান শ্যামসুন্দর সিকদার বক্তৃতা করেন। বৈঠকে ফেসবুকের সিঙ্গাপুর আঞ্চলিক কার্যালয় থেকে বাংলাদেশ বিষয়ক হেড অভ্ পাবলিক পলিসি সাবনাজ রশিদ দিয়া, হেড অভ্ কানেকটিভি টম সি, ভার্গিস ও কানেকটিভিটি এফেয়ার্স কর্মকর্তা তাহানি ইকবাল ফেসবুকের প্রতিনিধিত্ব করেন। বৈঠকে বিটিআরসি’র মহাপরিচালক ব্রিগেডিয়ার জেনারেল মো: নাসিম পারভেজ বাংলাদেশের টেলিকমখাতের অগ্রগতির চিত্র উপস্থাপন করেন।


মন্ত্রী বাংলাদেশের টেলিকম খাতের সার্বিক অগ্রগতির চিত্র তুলে ধরে বলেন, ডিজিটাল সংযোগ খাত বিনিয়োগের একটি থ্রাস্ট সেক্টর। আমাদের ডিজিটাল অবকাঠামো গত ১২ বছরে প্রধানমন্ত্রী শেখ হসিনার গতিশীল নেতৃত্বে এবং তথ্য ও যোগাযোগ উপদেষ্টা সজীব আহমেদ ওয়াজেদ জয়ের দিকনির্দেশায় যুগান্তকারি অগ্রগতি অর্জন করতে সক্ষম হয়েছে। তিনি বলেন, কোভিডকালে দেশের মানুষের অচল জীবনযাত্রাকে ডিডিটাল সংযোগের অসামান্য অগ্রগতির কারণে সচল রেখেছে। ছোট ব্যবসা থেকে শুরু করে অফিস-আদালতের কার্যক্রম এবং শিক্ষাকার্যক্রম ঘরে বসে করা সম্ভব হচ্ছে। আমাদের শক্তিশালী ডিজিটাল অবকাঠামো না থাকলে তা সম্ভব হতো না বলে মন্ত্রী উল্লেখ করেন। ২০১৮ সালে বার্সিলোনায় মোবাইল কংগ্রেসের সাইড লাইনে ফেসবুক কর্তৃপক্ষের সাথে অনুষ্ঠিত বৈঠকের সফলতা তুলে ধরে মন্ত্রী বলেন, দ্বিপাক্ষিক সম্পর্কোন্নয়নে বৈঠকটি ছিলো খুবই ফলপ্রসূ। তিনি বাংলাদেশে ফেসবুকের বিনিয়োগ ক্ষেত্র ও এই বিষয়ক পরিকল্পনা বাস্তবায়নে দ্বিপাক্ষিক আলোচনার মাধ্যমে বাস্তবায়ন ত্বরান্বিত করতে ওয়ার্কিং গ্রুপ গঠনের মাধ্যমে কাজ করার প্রয়োজনীয়তার ওপর গুরুত্বারোপ করেন। তিনি বলেন, বাংলাদেশে ফেসবুকের ব্যবসার বিরাট সুযোগ রয়েছে।


ফেসবুক কর্তৃপক্ষ বাংলাদেশের বিনিয়োগের সুযোগ কাজে লাগাতে আগ্রহ প্রকাশ করে। তারা মালয়েশিয়া, ইন্দোনেশিয়াসহ কয়েকটি দেশে এক্সপ্রেস ওয়াইফাই, টেরাগ্রাফ, ওপেন ট্রান্সপোর্ট নেটওয়ার্ক এবং জিরো রেটেট প্রোগ্রামের কার্যক্রম তুলে ধরেন ।


বর্তমানে দেশে চারকোটি ৮০ লাখ ফেসবুক ব্যবহারকারী রয়েছে। ব্যবহারকারী দিক থেকে বিশ্বে বাংলাদেশ দশম।

#

শেফায়েত/নাইচ/রফিকুল/আব্বাস/২০২১/২০১৫ ঘণ্টা

তথ্যবিবরণী  




                                                         নম্বর : ৩৭৩৮ 
টেলিভিশনে স্ক্রল আকারে প্রচারের জন্য 

সকল ইলেকট্রনিক মিডিয়া

ঢাকা, ২৫ শ্রাবণ (৯ আগস্ট) :

সরকারি-বেসরকারি টিভি চ্যানেলসহ সকল ইলেকট্রনিক মিডিয়ায় নিম্নোক্ত বিষয়টি স্ক্রল আকারে প্রচারের জন্য অনুরোধ করা হলো :    

মূলবার্তা :   


‘‘মাদার অভ্ হিউম্যানিটি সমাজকল্যাণ পদকের ড্রয়িং-ডিজাইন আহ্বান’ করা হয়েছে। আগ্রহী ডিজাইনারগণকে নমুনাসহ বিস্তারিত ড্রয়িং- ডিজাইন সীলমোহরকৃত খামে আগামী ১২ সেপ্টেম্বর ২০২১ তারিখের মধ্যে মহাপরিচালক, সমাজসেবা অধিদফতর, আগারগাঁও, ঢাকা এর কার্যালয়ে দাখিলের জন্য অনুরোধ করা হলো। নীতিমালাসহ বিস্তারিত তথ্যাদি সমাজকল্যাণ মন্ত্রণালয় (www.msw.gov.bd) ও সমাজসেবা অধিদফতর (www.dss.gov.bd) এর ওয়েবসাইটে পাওয়া যাবে।’’ 
#

জাকির/নাইচ/রফিকুল/আব্বাস/২০২১/২০১০ ঘণ্টা

তথ্যবিবরণী                                                                                                                 নম্বর :  ৩৭৩৭ 
কোভিড-১৯ সংক্রান্ত সর্বশেষ প্রতিবেদন

ঢাকা, ২৫ শ্রাবণ (৯ আগস্ট) : 


স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা প্রতিষ্ঠান (আইইডিসিআর)-এর তথ্যানুযায়ী গত ২৪ ঘণ্টায় দেশে ৪৭ হাজার ২০৭ জনের নমুনা পরীক্ষা করে ১১ হাজার ৪৬৩ জনের শরীরে করোনা সংক্রমণ পাওয়া গেছে। এ নিয়ে বাংলাদেশে এখন পর্যন্ত কোভিড-১৯ আক্রান্ত রোগীর সংখ্যা ১৩ লাখ ৬৫ হাজার ১৫৮ জন। 

 


গত ২৪ ঘণ্টায় ২৪৫ জন-সহ এ পর্যন্ত ২২ হাজার ৮৯৭ জন এ রোগে মৃত্যুবরণ করেছেন।

 

          করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১২ লাখ ১৯ হাজার ৮৫৯ জন।

#

ফেরদৌস/নাইচ/রফিকুল/আব্বাস/২০২১/১৯৪১ ঘণ্টা
তথ্যবিবরণী                                                                                                      নম্বর :  ৩৭৩৬
ঢাকা বিভাগের বিভিন্ন  জেলায় সরকারি ত্রাণ বিতরণ অব্যাহত
ঢাকা, ২৫ শ্রাবণ (৯ আগস্ট) :

করোনা ভাইরাস মহামারি পরিস্থিতিতে  মানবিক সহায়তা হিসেবে  সরকারের পক্ষ হতে দেশব্যাপী ত্রাণ সামগ্রী বিতরণ কার্যক্রম পরিচালিত হচ্ছে। গতকাল ৮ আগস্ট ঢাকা বিভাগের বিভিন্ন জেলায় এ কার্যক্রম পরিচালিত হয়েছে।


নরসিংদী  জেলায় ত্রাণ হিসেবে ১ লাখ টাকা নগদ এবং ১২৩ দশমিক ৫০০ মে.টন চাল এবং  ভিজিএফ কার্ডের ১৩৭৬ দশমিক ৫৯০ মে.টন চাল বিতরণ করা হয়। এছাড়া ৩৩৩ কলের মাধ্যমে ১০৬৬টি পরিবার ও ৫৩৩০ জনকে  আর্থিক সহায়তা প্রদান করা হয়। 


শরীয়তপুর জেলায় ৪৬৮ পরিবারের মাঝে ২০ কেজি করে চাল বিতরণ করা হয়। 


মুন্সিগঞ্জ  জেলায়  ত্রাণ হিসেবে নগদ ৮ লাখ টাকা এবং ১৮.০০ মে.টন চাল, ভিজিএফ কার্ডের মাধ্যমে ৬২৩ দশমিক ১৫০ মে. টন চাল এবং ৩৩৩ কলের মাধ্যমে ৫৮টি পরিবার এবং ২৩২ জন লোককে আর্থিক সহায়তা প্রদান করা হয়।


কিশোরগঞ্জ জেলায় ত্রাণ হিসেবে ২৩ লাখ ২৫ হাজার টাকা নগদ এবং ৩ লাখ ২১ হাজার  মে. টন চাল বিতরণ করা হয়। এছাড়া ভিজিএফ কার্ডের মাধ্যমে ১১ লাখ ৩১০ মে. টন চাল বিতরণ করা হয়। ৩৩৩ কলের মাধ্যমে ৪৮২টি পরিবার ও ২ হাজার ৪১০ জনকে আর্থিক সহায়তা প্রদান করা হয়।


সংশ্লিষ্ট  জেলার  জেলা তথ্য অফিসসমূহ ঢাকা বিভাগীয়  তথ্য অফিসের মাধ্যমে  এসব তথ্য জানিয়েছে।
#

আনোয়ার/নাইচ/রফিকুল/আব্বাস/২০২১/১৯৪৪ ঘণ্টা

বিশ্ব বাজারে টিকে থাকতে টেক্সটাইল ও গার্মেন্টস শিল্পের টেকসই উন্নয়ন দরকার

                                                                                  --শিল্পমন্ত্রী
ঢাকা, ২৫ শ্রাবণ (৯ আগস্ট) :

শিল্পমন্ত্রী নূরুল মজিদ মাহমুদ হুমায়ূন বলেছেন, টেক্সটাইল ও গার্মেন্টস শিল্পকে প্রতিযোগিতামূলক বিশ্ব বাজারে টিকিয়ে রাখতে হলে এ খাতের টেকসই উন্নয়ন দরকার। ২০৪১ সালের মধ্যে উন্নত আয়ের দেশে পরিণত করতে হলে টেক্সটাইল ও রেডিমেট গার্মেন্টস শিল্পকে সর্বাধিক গুরুত্ব দিয়ে  এ খাতের সকল বাধা দূর করতে এগিয়ে হবে। প্রধানমন্ত্রী শেখ হাসিনার বিচক্ষণ নেতৃত্ব ও ঘোষিত প্রণোদনা প্যাকেজ বাস্তবায়নের মাধ্যমে বাংলাদেশের ম্যানুফ্যাকচারিং শিল্পখাত ধীরে ধীরে করোনার নেতিবাচক প্রভাব কাটিয়ে উঠতে শুরু করেছে। তিনি বলেন, টেক্সটাইল ও তৈরি পোশাক শিল্প বাংলাদেশের সবচেয়ে বড় ম্যানুফ্যাকচারিং শিল্পখাত, বিশ্বব্যাপী করোনা মহামারির মধ্যে লক ডাউনের প্রথম পর্যায়ে এখাতে রপ্তানি কিছুটা বাধাগ্রস্ত হলেও বর্তমানে এখাত আবার সচল হতে শুরু করেছে। 

শিল্পমন্ত্রী আজ 'Sustainable Fashion Textile Production Framework and it’s implementation in Bangladesh" শীর্ষক আলোচনা সভায় ভার্চুয়ালি অংশ নিয়ে এসব কথা জানান। 

মন্ত্রী আরো বলেন, ২০৩০ সালে টেকসই উন্নয়ন লক্ষ্যমাত্রা অর্জন এবং ২০৪১ সালে উন্নত দেশে যেতে আমাদেরকে টেক্সটাইল ও রেডিমেড গার্মেন্টস শিল্প খাতের টেকসই উন্নয়ন অনিবার্য। এ লক্ষ্যে সকলকে সম্মিলিতভাবে কাজ করতে হবে। এখাতের টেকসই উন্নয়নের জন্য যেমন ব্যাপক গবেষণা প্রয়োজন, তেমনি ইন্ডাস্ট্রি ও একাডেমিশিয়ানদের মধ্যে আরো যোগসূত্র বাড়াতে হবে। 

গ্লোবাল চ্যালেঞ্জ রিসার্চ ফান্ড (জিসিআরএফ) কিউআর-২০২১ প্রজেক্ট' এর  প্রিন্সিপাল ইনভেস্টিগেটর ও ম্যানচেস্টার ফ্যাশন ইনস্টিটিউট’র ফ্যাকাল্টি  ড. আবু সাদাত মোহাম্মদ সায়েমের সভাপতিত্বে  অনুষ্ঠানে বিশেষ অতিথি ছিলেন বিইউএফটি’র প্রতিষ্ঠাতা চেয়ারম্যান মুজাফ্ফর ইউ সিদ্দিক, বিজিএমইএ’র প্রেসিডেন্ট ফারুক হাসান, বিইউএফটি’র উপাচার্য প্রফেসর ড. এস.এম. মাহফুজুর রহমান, বিইউএফটি’র প্রো ভিসি প্রফেসর ড. প্রকৌশলী আইউব নবী খান, ম্যানচেস্টার ফ্যাশন ইনস্টটিউিটের প্রধান প্রফেসর লীজ বার্নেস। আলোচনা সভায় মূল প্রবন্ধ উপস্থাপন এবং সঞ্চালনা করেন  ড. আবু সাদাত মোহাম্মদ সায়েম। 

#

জাহাঙ্গীর/নাইচ/রফিকুল/আব্বাস/২০২১/১৯৩৩ ঘণ্টা

জ্বালানি সাশ্রয়ী ভবন ব্যবস্থাপনায় প্রাথমিকভাবে স্রেডা সহযোগিতা করতে পারে
                                                                                               ----বিদ্যুৎ প্রতিমন্ত্রী
ঢাকা, ২৫ শ্রাবণ (৯ আগস্ট) :

বিদ্যুৎ, জ্বালানি ও খনিজ সম্পদ প্রতিমন্ত্রী নসরুল হামিদ বলেছেন, জ্বালানি সাশ্রয়ী ভবন ব্যবস্থাপনায় প্রাথমিকভাবে স্রেডা সহযোগিতা করতে পারে। বাংলাদেশের জমি স্বল্পতার জন্য রুপটপ সোলার ব্যবস্থাকে কাজে লাগানোর প্রচেষ্টা অব্যাহত রাখা আবশ্যক। নেট মিটারিং সিস্টেম রুপটপ সোলার ব্যবস্থাকে জনপ্রিয় করতে সহায়তা করবে। এ বিষয়ে প্রচারণা বাড়ানো প্রয়োজন।

বিদ্যুৎ প্রতিমন্ত্রী আজ  অনলাইনে জাতীয় জ্বালানি নিরাপত্তা দিবস উপলক্ষ্যে ‘স্টাডি অন এনার্জি এফিশিয়েন্সি ইন পাবলিক বিল্ডিংস ইন বাংলাদেশ (ইইপিবি)' -প্রকল্পের চূড়ান্ত কর্মশালা প্রধান অতিথির বক্তব্যে এ সব কথা বলেন। তিনি বলেন, জ্বালানি দক্ষতা ব্যবস্থার নিয়মতান্ত্রিক প্রবর্তন ও বাস্তবায়নের মাধ্যমে দৃশ্যমান পরিবর্তন প্রয়োজন। টেকসই ও পরিবেশবান্ধব উন্নয়ন সম্মিলিত উদ্যোগেই করতে হবে। বিদ্যুৎ ও জ্বালানি সাশ্রয়ী কার্যক্রম আরো বাড়ানো হবে।

গৃহায়ন ও গণপূর্ত মন্ত্রণালয় এবং জার্মান ডেভেলপমেন্ট কোঅপারেশন (জিআইজেড) এর সহায়তায় এই প্রকল্পটি বাস্তবায়ন করেছে টেকসই ও নবায়নযোগ্য জ্বালানি উন্নয়ন কর্তৃপক্ষ (স্রেডা)। প্রকল্পটির উদ্দেশ্য ছিল সমীক্ষার মাধ্যমে সরকারি ভবনগুলোতে জ্বালানি সাশ্রয়ের সম্ভাবনা নির্ধারণ করা। এ বিষয়ে বাংলাদেশে এটি প্রথম বিস্তারিত সমীক্ষা। জাতীয় এবং আন্তর্জাতিক জ্বালানি নিরীক্ষা বিশেষজ্ঞদের একটি দল ১২টি নির্বাচিত সরকারি ভবনে ২ ধাপের জ্বালানি নিরীক্ষা পরিচালনা করেন, এবং ভবনগুলোর জ্বালানি দক্ষতা সর্বোচ্চ বৃদ্ধি করার জন্য কিছু সুপারিশ প্রদান করেন। সমীক্ষায় দেখা গেছে যে আরও ভাল ইনসুলেশন, রেট্রোফিটিং, অদক্ষ সরঞ্জামকে প্রতিস্থাপন এবং রুফটপ সোলার চালু করার মাধ্যমে শুধু এই ১২টি ভবনেই প্রতি বছর ১মিলিয়ন কিলোওয়াট-ঘণ্টার বেশি বিদ্যুৎ সঞ্চয় করা যেতে পারে। এজন্য প্রয়োজন হবে মাত্র ১ মিলিয়ন মার্কিন ডলার বিনিয়োগ,যা ৫ থেকে ১২ বছরের মাঝে উঠে আসবে। এধরনের পদক্ষেপ যদি পিডব্লইডির অধীনে ঢাকায় অবস্থিত ২৫০টির অধিক ভবনে নেয়া যায়, তবে প্রতি বছর ১১ থেকে ১৫ মিলিয়ন কিলোওয়াট-ঘণ্টা বিদ্যুৎ সংরক্ষণ করা যেতে পারে। এই বিদ্যুৎ এক বছরে এক হাজার বাড়ি দ্বারা ব্যবহৃত বিদ্যুতের সমতুল্য। দেশ জুড়ে পিডব্লিউডির অধীনে ১৩০০০ টিরও বেশি সরকারি ভবন রয়েছে, এছাড়াও রয়েছে অন্যান্য সরকারি সংস্থার অধীনস্থ অসংখ্য ভবন। সম্পূর্ণ চিত্রটি বিবেচনা করে বলা যায়, যথাযথ পদক্ষেপ নিলে দেশব্যাপী এই খাতে অঢেল জ্বালানি সাশ্রয়ের সম্ভাবনা রয়েছে।

স্রেডার চেয়ারম্যান মোহাম্মদ আলাউদ্দিনের সভাপতিত্বে এবং জিআইজেড বাংলাদেশের রিনিউয়েবল এনার্জি এন্ড এনার্জি এফিশিয়েন্সি প্রোগ্রামের কোঅর্ডিনেটর  আল মুদাব্বির বিন আনাম সঞ্চালনায় ভার্চুয়াল অনুষ্ঠানে অন্যান্যের মাঝে আবাসন ও গণপূর্ত মন্ত্রণালয়ের সচিব  মোঃ শহীদ উল্লাহ খন্দকার,  বিদ্যুৎ বিভাগের সচিব  মোঃ হাবিবুর রহমান, জিআইজেড বাংলাদেশের কান্ট্রি ডিরেক্টর  ড. অ্যাঞ্জেলিকা ফ্লেডারম্যান, কে-সেপ’র এসোসিয়েট ডিরেক্টর আকজুম টেফেরা, এআইআইবি’র ইনফ্রাস্ট্রাকচার ইনভেস্টমেন্ট বিভাগের মহাপরিচালক  রজত মিশরা সংযুক্ত থেকে বক্তব্য দেন।
#

আসলাম/নাইচ/রফিকুল/আব্বাস/২০২১/১৮৫৮ ঘণ্টা 

বাণিজ্য মন্ত্রণালয়ের মধ্যস্থতায় কাঁচা মরিচ আমদানি শুরু

সরবরাহ ও মূল্য স্বাভাবিক থাকবে

ঢাকা, ২৫ শ্রাবণ (৯ আগস্ট) :


দেশে কাঁচা মরিচের সরবরাহ ও মূল্য স্বাভাবিক রাখতে বাণিজ্য মন্ত্রণালয়ের মধ্যস্থতায় ভারত থেকে আমদানি শুরু হয়েছে। ইতোমধ্যে আমদানিকারকদের অনুকূলে প্রয়োজনীয় আমদানি পারমিট (আইপি) ইস্যু করা হয়েছে। দেশের ভোমরা ও সোনামসজিদ স্থল বন্দর দিয়ে এসকল কাঁচা মরিচ আমদানি হচ্ছে।


আজ ভোমরা স্থল বন্দর দিয়ে দুই ট্রাক কাঁচা মরিচ বাংলাদেশে প্রবেশ করেছে। আরো ১২টি ট্রাক বাংলাদেশে প্রবেশের প্রক্রিয়া চলছে। আমদানিকারক প্রতিষ্ঠান জে কে এন্টারপ্রাইজ ভারত থেকে ভোমরা স্থল বন্দর দিয়ে এসকল কাঁচা মরিচ আমদনি করছে।


এছাড়া, সোনামসজিদ স্থল বন্দর দিয়ে তিনটি আমদানিকারক প্রতিষ্ঠান ৬৫০ মেটিক টন কাঁচা মরিচ আমদানি করছে। এরমধ্যে মেসার্স বিএইচ ট্রেডিং এন্ড কোং ১৫০ মেট্রিক টন, মেসার্স গোন্ডেন এন্টারপ্রাইজ ২০০ মেট্রিক টন এবং মেসার্স সাজ্জাদ এন্টারপ্রাইজ ৩০০ মেট্রিক টন ভারতীয় কাঁচা মরিচ আমদানি শুরু করছে, যা আগামীকাল ১০ আগস্ট বাংলাদেশে প্রবেশ করবে।


সরকার কাঁচা মরিচের সরবরাহ ও মূল্য স্বাভাবিক রাখতে সরকার প্রয়োজনীয় আমদানি পারমিট (আইপি) ইস্যু করবে।

#

বকসী/নাইচ/রফিকুল/আব্বাস/২০২১/১৮৪৮ ঘণ্টা 
তথ্যবিবরণী                                                                                                      নম্বর :  ৩৭৩১

বিআইডব্লিউটিসিতে ‘বঙ্গবন্ধু কর্নার’ উদ্বোধন করলেন নৌপরিবহন প্রতিমন্ত্রী                           
ঢাকা, ২৫ শ্রাবণ (৯ আগস্ট) :


নৌপরিবহন প্রতিমন্ত্রী খালিদ মাহ্‌মুদ চৌধুরী বলেছেন, বঙ্গবন্ধুর সাড়ে তিন বছর শাসনামল উন্নয়নের এক বিস্ময়। সেই সাড়ে তিনবছর সময়কালকে স্বাধীনতাবিরোধীরা সব সময় কলঙ্কিত করার চেষ্টা করেছে। বঙ্গবন্ধুর শাসনামলের সেই সাড়ে তিন বছরের সময়ের গবেষণায় রাষ্ট্রবিজ্ঞানীরা বিস্ময় প্রকাশ করেন। কোন শাসনতন্ত্র ছিলনা। রক্তাক্ত বাংলাদেশ। রাস্তাঘাট, ব্রিজ, কালভার্ট নাই। ধ্বংসস্তুপে দাঁড়িয়ে বঙ্গবন্ধু বাংলাদেশকে শাসনতন্ত্র দিয়েছেন। তিনি বলেন, ’৪৭ সাল থেকে বঙ্গবন্ধুর সিদ্ধান্তের কোন ভুল নেই। ’৭০ এর নির্বাচনে বাংলার মানুষ স্বাধীনতার পক্ষে ম্যান্ডেট দিয়েছে। বঙ্গবন্ধুর নেতৃত্বে ’৭১-এ মহান মুক্তিযুদ্ধের মাধ্যমে বাংলাদেশ স্বাধীন হয়েছে।


প্রতিমন্ত্রী আজ রাজধানীর বাংলাদেশ অভ্যন্তরীণ নৌপরিবহন কর্পোরেশন (বিআইডব্লিউটিসি) কার্যালয়ে জাতীয় শোক দিবস উপলক্ষে ‘বঙ্গবন্ধু কর্নার’ উদ্বোধন ও বৃক্ষরোপণ শেষে আলোচনা সভায় প্রধান অতিথির বক্তৃতায় এসব কথা বলেন।


খালিদ মাহ্‌মুদ চৌধুরী বলেন, দেশ গঠনে জাতির পিতা বঙ্গবন্ধু শেখ মুজিবুর রহমানের পরিবারের আত্মত্যাগ বিশ্বে অদ্বিতীয়। বঙ্গবন্ধু পরিবারের মতো পৃথিবীর দ্বিতীয় কোনো রাজনৈতিক পরিবার দেশ গঠনে এত আত্মত্যাগ করেনি। জিয়া, এরশাদ ও খালেদা জিয়া বঙ্গবন্ধু পরিবারের বিরুদ্ধে বিভিন্ন গুজব রটিয়েছে। জিয়ার প্রথম কাজই ছিল বঙ্গবন্ধু পরিবারের চরিত্র হনন করা। মুক্তিযুদ্ধের বিজয় যেন প্রতিষ্ঠিত না হয়, তার জন্য কত ষড়যন্ত্র, প্রতিবিপ্লবের চেষ্টা করা হয়েছে। পঁচাত্তর পরবর্তী সময়ে গুজব ছড়িয়ে দেয়ার ক্ষেত্রে তারা ব্যাপক পারদর্শিতা দেখিয়েছে। যার খেসারত দিতে হয়েছে বাংলাদেশকে। এ কারণে বাংলাদেশ অন্ধকার থেকে অন্ধকারতম হয়েছিল। দারিদ্র্যে জর্জরিত হয়েছিল। এই দারিদ্র্য বিক্রি করে অনেকে পদক পেয়েছে। কিন্তু বাংলাদেশের মানুষের ভাগ্যের উন্নয়ন হয়নি। গুটিকয়েক মানুষের ভাগ্যের উন্নয়ন হয়েছে।


প্রতিমন্ত্রী বলেন, বঙ্গবন্ধু বেঁচে থাকলে ৩৫ বছর আগেই বাংলাদেশ স্বপ্নের জায়গায় পৌঁছে যেত। বাংলাদেশকে যে জায়গায় নিয়ে যাবার সংগ্রামে এখন লিপ্ত, ১৫ আগস্টের ঘটনা না হলে এ সংগ্রাম করতে হতোনা। পঁচাত্তরে ১৫ আগস্টের ঘটনার মধ্য দিয়ে উন্নত বাংলাদেশের স্বপ্নকে অন্ধকারে ঠেলে দেয়া হয়েছে। সম্ভাবনার দরজা বন্ধ করে দিয়েছে। দারিদ্র্য ও বৈষম্যের কোলে ঠেলে দিয়ে, ইতিহাসকে বিকৃত করে বাংলাদেশকে লন্ডভন্ড করে দেয়া হয়েছে। বঙ্গবন্ধুকে যখন হত্যা করা হয়, বাংলাদেশ তখন স্বল্পোন্নত দেশ ছিল। 


বিআইডব্লিউটিসি’র চেয়ারম্যান সৈয়দ মোঃ তাজুল ইসলামের সভাপতিত্বে অন্যান্যের মধ্যে নৌপরিবহন সচিব মোহাম্মদ মেজবাহ্ উদ্দিন চৌধুরী, বিআইডব্লিউটিসি’র এজিএম খন্দকার মহিউদ্দিন রতন, সিবিএ নেতা মহসিন ভূঁইয়া এবং মির্জা মোস্তাফিজুর রহমান বক্তব্য রাখেন।


পরে বঙ্গবন্ধুসহ ১৫ আগস্টে শহিদদের আত্মার মাগফেরাত কামনা এবং দেশ ও জাতির অগ্রগ্রতির জন্য দোয়া করা হয়।

#

জাহাঙ্গীর/নাইচ/রফিকুল/আব্বাস/২০২১/১৯০২ ঘণ্টা

মাদার অভ্ হিউম্যানিটি সমাজকল্যাণ পদকের ড্রয়িং-ডিজাইন আহ্বান
ঢাকা, ২৫ শ্রাবণ (৯ আগস্ট) :


জাতির পিতা বঙ্গবন্ধু শেখ মুজিবুর রহমানের মানবতাবাদের আদর্শে লালিত তাঁরই  কন্যা প্রধানমন্ত্রী শেখ হাসিনার আন্তরিক উদ্যোগে বয়স্ক, বিধবা ও স্বামী নিগৃহীতা , প্রতিবন্ধীসহ সমাজের অবহেলিত, নিগৃহীত, সহায়হীন, অক্ষম ও বিভিন্ন অনগ্রসর জনগোষ্ঠীর জীবনযাত্রার মান উন্নয়নে সরকার বিভিন্ন কর্মসূচি বাস্তবায়ন করে যাচ্ছে। প্র্রধানমন্ত্রী মিয়ানমার থেকে আগত বাস্তুচ্যুত প্রায় ১১ লাখ বিশাল রোহিঙ্গা জনগোষ্ঠীকে বাংলাদেশে আশ্রয়সহ সামাজিক নিরাপত্তা নিশ্চিত করে আজ সারা বিশ্বে তিনি ‘মাদার অভ্ হিউম্যানিটি’ হিসেবে স্বীকৃতি লাভ করেছেন। তাঁর মহান উদ্যোগ দেশের জনগণ ও জনসেবার সাথে সংশ্লিষ্ট ব্যক্তি, সরকারি/বেসরকারি সংস্থা/প্রতিষ্ঠানসমূহের মধ্যে ছড়িয়ে দেয়ার লক্ষ্যে, আগ্রহ সৃষ্টি ও অবদানের স্বীকৃতি প্রদানের জন্য ‘মাদার অভ্ হিউম্যানিটি সমাজকল্যাণ পদক’ চালু করা হয়। 


“মাদার অভ্ হিউম্যানিটি সমাজকল্যাণ পদক” এর নীতিমালা অনুযায়ী ব্যক্তি পর্যায়, বেসরকারি সংস্থা ও প্রতিষ্ঠান এবং সরকারি দপ্তর/ সংস্থা বা প্রতিষ্ঠান হতে ৫টি ক্ষেত্রে গুরুত্বপূর্ণ অবদান ও গৌরবোজ্জ্বল ভূমিকার জন্য ‘মাদার অব হিউম্যানিটি সমাজকল্যাণ পদক ২০২০-২০২১’ প্রদান করা হবে। ‘মাদার অভ্ হিউম্যানিটি সমাজকল্যাণ পদক’ প্রস্তুতের জন্য এ বিষয়ে অভিজ্ঞ ডিজাইনারদের নিকট হতে নিম্নে বর্ণিত পরিমাপ ও বর্ণনা অনুসারে পদকের ড্রয়িং-ডিজাইন আহ্বান করা যাচ্ছে।  শ্রেষ্ঠ নির্বাচিত ডিজাইনারকে উপযুক্ত সম্মানী প্রদান করা হবে। 


পদকের পরিমাপ ও বর্ণনা:

· পদকের সম্মুখভাগের উপর মাদার অভ্ হিউম্যানিটি সমাজকল্যাণ পদক এবং নীচে বাংলাদেশ শব্দ স্পষ্টাক্ষরে লেখা থাকবে। 

মধ্যাংশে পানিতে ভাসমান জাতীয় ফুল শাপলা, শাপলার দুই পাশে দুইটি ধানের শীষ ও উপরে সংযুক্ত ৩টি পাট পাতা ও পাট পাতার দুই পাশে দুইটি করে চারটি তারকা থাকবে। পদকের পিছনের অংশে উপরে ছোট বৃত্তে মাদার অভ্ হিউম্যানিটি খেতাব প্রাপ্ত প্রধানমন্ত্রীর প্রতিকৃতি, প্রতিকৃতির বামপার্শ্বে খ্রিস্টাব্দ এবং ডান পার্শ্বে বঙ্গাব্দ গ্রথিত থাকবে। এর নীচে পদকের জন্য মনোনীত ব্যক্তি/প্রতিষ্ঠানের নাম এবং অবদানের ক্ষেত্র গ্রথিত থাকবে। পদকের রেপ্লিকার সামনে ও পিছনে পদকের অনুরূপ লেখা, ডিজাইন ও প্রতিকৃতি থাকবে। 
· মূল স্বর্ণপদক ১৮ ক্যারেট মানের ২৫ গ্রাম স্বর্ণ দ্বারা নির্মিত হবে । মূল পদকের পরিধি হবে ৪৫ (পঁয়তাল্লিশ) মিলিমিটার এবং ফিতা ঝুলানোর জন্য আয়তাকার রিং এর মাপ হবে দৈর্ঘ্য ৩০ (ত্রিশ) মিলিমিটার ও প্রস্থ ৭ (সাত) মিলিমিটার। রেপ্লিকার পরিধি হবে ৩০ (ত্রিশ) মিলিমিটার এবং ফিতা ঝুলানোর জন্য আয়তাকার রিং-এর মাপ হবে ২০ (বিশ) মিলিমিটার। 


আগ্রহী ডিজাইনারগণকে মাদার অভ্ হিউম্যানিটি সমাজকল্যাণ পদকের নমুনাসহ বিস্তারিত ড্রয়িং- ডিজাইন সীলমোহরকৃত খামে আগামী ১২ সেপ্টেম্বরের মধ্যে মহাপরিচালক, সমাজসেবা অধিদফতর, আগারগাঁও, ঢাকা এর কার্যালয়ে দাখিলের জন্য অনুরোধ করা হলো। নীতিমালাসহ বিস্তারিত তথ্যাদি সমাজকল্যাণ মন্ত্রণালয় (www.msm.gov.bd) ও সমাজসেবা অধিদফতর (www.dssw.gov.bd) এর ওয়েবসাইটে পাওয়া যাবে।

#

জাকির/নাইচ/রফিকুল/আব্বাস/২০২১/১৮৪৪ ঘণ্টা 

সিলেটের জকিগঞ্জে দেশের ২৮তম গ্যাসক্ষেত্র আবিষ্কার

ঢাকা, ২৫ শ্রাবণ (৯ আগস্ট) :

সিলেটের জকিগঞ্জে দেশের ২৮তম গ্যাসক্ষেত্র আবিষ্কৃত হয়েছে। আবিষ্কৃত গ্যাস স্তরটিতে দৈনিক ১০ মিলিয়ন ঘনফুট গ্যাসের প্রবাহ পাওয়া যাবে। স্তরটিতে গ্যাসের পরিমাণ GIIP (Gas Initially In Place) ৬৮ বিসিএফ (প্রায়) এবং Recovery ৭০% বিবেচনায় উত্তোলনযোগ্য গ্যাসের মজুত ৪৮ বিসিএফ (প্রায়)। আবিষ্কৃত গ্যাস স্তরের প্রেসার ৬২৬০ পিএসআই এবং সারফেস ফ্লোইং প্রেসার (৩৬/৬৪ ইঞ্চি চোকে) ১২৭০ পিএসআই পাওয়া গেছে। উত্তোলনযোগ্য গ্যাসের মোট মূল্য ১ লাখ ২৭ হাজার ৬০০ কোটি টাকা। দৈনিক ১০ মিলিয়ন ঘনফুট হারে গ্যাস প্রবাহ হলে প্রায় ১২-১৩ বছর গ্যাস উৎপাদন করা সম্ভব হবে।

২৮তম গ্যাস ক্ষেত্র আবিষ্কারের পর প্রতিক্রিয়ায় বিদ্যুৎ, জ্বালানি ও খনিজ সম্পদ প্রতিমন্ত্রী নসরুল হামিদ বলেন, জাতীয় জ্বালানি নিরাপত্তা দিবসের ক্ষণে এবং স্বাধীনতার সুর্বণ জয়ন্তীতে নতুন গ্যাসক্ষেত্র আবিষ্কার নিঃসন্দেহে স্বস্তির খবর। ক্রমবর্ধমান জ্বালানির চাহিদা মেটাতে নতুন গ্যাসক্ষেত্রটি গুরুত্বপূর্ণ ভূমিকা রাখবে। 


প্রতিমন্ত্রী আরো বলেন, বাপেক্স এর সক্ষমতা ক্রমশঃ বৃদ্ধি করা হচ্ছে। নতুন নতুন গ্যাস ক্ষেত্র আবিষ্কার, অনুসন্ধানের জন্য বাপেক্সকে আগের যেকোনো সময়ের চেয়ে বেশি শক্তিশালী করা হয়েছে। প্রজ্ঞাবান ও বিচক্ষণ রাষ্ট্রনায়ক, সর্বকালের সর্বশ্রেষ্ঠ বাঙালি জাতির পিতা বঙ্গবন্ধু শেখ মুজিবুর রহমান-এঁর হাত ধরে বাংলাদেশের জ্বালানি নিরাপত্তার যে ভিত রচনা হয়েছে তা তাঁরই কন্যা প্রধানমন্ত্রী শেখ হাসিনার দূরদর্শী নেতৃত্বে আরো দ্রুত অগ্রসরমান হচ্ছে। 

#

আসলাম/নাইচ/রফিকুল/আব্বাস/২০২১/১৮২৫ ঘণ্টা 

দেশের প্রতিটি উপজেলায় বঙ্গমাতা মহিলা সমবায় সমিতি গঠনের উদ্যোনগ নেয়া হয়েছে
                                                                          ---- প্রতিমন্ত্রী স্বপন ভট্টাচার্য্য
ঢাকা, ২৫ শ্রাবণ (৯ আগস্ট) :

পল্লী উন্নয়ন ও সমবায় প্রতিমন্ত্রী স্বপন ভট্টাচার্য্য বলেছেন, বঙ্গমাতা শেখ ফজিলাতুন নেছা মুজিবের ৯১তম জন্মবার্ষিকী  উপলক্ষ্যে দেশের প্রতিটি উপজেলায় "বঙ্গমাতা মহিলা সমবায় সমিতি" গঠনের উদ্যোগ নেয়া হয়েছে। আগামী ডিসেম্বরের মধ্যে প্রতিটি উপজেলায় সমিতি গঠন কার্যক্রম সম্পন্ন করা হবে। সমিতির সদস্য সংখ্যা হবে ৭১ জন। 


আজ সচিবালয়ে পল্লী উন্নয়ন ও সমবায় বিভাগের সম্মেলন কক্ষে সাংবাদিকদের সাথে প্রেস ব্রিফিংয়ে প্রতিমন্ত্রী এসব কথা বলেন।

প্রতিমন্ত্রী বলেন, বঙ্গমাতা জাতির মুক্তির জন্য এক অদৃশ্য শক্তি হিসেবে মুক্তিযুদ্ধে উজ্জীবিত করেছেন,  নেপথ্যে থেকে গুরুত্বপূর্ণ ভূমিকা রেখেছেন। আমৃত্যু জীবনসঙ্গী হিসেবে পরম মমতায় বঙ্গবন্ধুকে আগলে রেখেছেন এই মহীয়সী নারী। বাঙালি জাতির সুদীর্ঘ স্বাধিকার আন্দোলনের প্রতিটি পদক্ষেপে তিনি বঙ্গবন্ধুকে সক্রিয় সহযোগিতা করেছেন। তাঁর অবদানকে স্মরণীয় করে রাখতে পল্লী উন্নয়ন ও সমবায় বিভাগ এই মহতী উদ্যোগ গ্রহণ করেছে।

স্বপন ভট্টাচার্য্য বলেন, স্বাধীন বাংলাদেশে বঙ্গবন্ধু সমবায়কে সংবিধানের মালিকানার দ্বিতীয় খাত হিসেবে স্বীকৃতি প্রদান করেন। বঙ্গবন্ধু চেয়েছিলেন গ্রামে গ্রামে বহুমুখী সমবায় প্রতিষ্ঠান গড়ে তুলে গ্রামীণ জনগোষ্ঠীকে অর্থনৈতিকভাবে স্বনির্ভর করে গড়ে তুলতে। প্রধানমন্ত্রী শেখ হাসিনার সুদক্ষ নেতৃত্বে অর্থনৈতিক স্বনির্ভরতার সেই অসমাপ্ত কাজটি বাস্তবায়িত হচ্ছে। 


অনুষ্ঠানে পল্লী উন্নয়ন ও সমবায় বিভাগের সচিব মোঃ রেজাউল আহসান, বিআরডিবি’র মহাপরিচালক সুপ্রিয় কুমার কুন্ডু, সমবায় অধিদপ্তরের নিবন্ধক ও মহাপরিচালক ড. মোঃ হারুন-অর-রশিদ বিশ্বাস-সহ মন্ত্রণালয়ের ঊর্ধ্বতন কর্মকর্তাগণ উপস্থিত ছিলেন। 

#

হাবিব/নাইচ/রফিকুল/আব্বাস/২০২১/১৮২১ ঘণ্টা

বঙ্গমাতার জীবন-আদর্শ চর্চার মাধ্যমে নতুন প্রজন্ম দেশপ্রেমে উদ্বুদ্ধ হবে
                                                    ---ফজিলাতুন নেসা ইন্দিরা
ঢাকা, ২৫ শ্রাবণ (৯ আগস্ট) :


বঙ্গমাতা বেগম ফজিলাতুন নেছা মুজিবের জন্মবার্ষিকী জাতীয়ভাবে উদ্‌যাপনের মাধ্যমে নতুন প্রজন্ম বঙ্গমাতার সংগ্রামী জীবন, আত্মত্যাগ, সাহসিকতা, দেশপ্রেম, মহান মুক্তিযুদ্ধে তাঁর অপরিসীম অবদান এবং স্বাধীনতা সংগ্রামের অজানা তথ্য জানতে পারবে। বঙ্গমাতার জীবন-আদর্শ চর্চার মাধ্যমে নতুন প্রজন্ম  আরো বেশি দেশপ্রেমে উদ্বুদ্ধ হবে বলে জানিয়েছেন মহিলা ও শিশু বিষয়ক প্রতিমন্ত্রী ফজিলাতুন নেসা ইন্দিরা। তিনি এসময় বঙ্গমাতার জীবনাদর্শ পাঠ্যক্রমে অন্তর্ভুক্ত করা এবং বঙ্গমাতার বর্ণাঢ্য ও কর্মময় জীবনের ওপর গবেষণার প্রস্তাব করেন।

প্রতিমন্ত্রী আজ ঢাকায় বঙ্গবন্ধু শেখ মুজিব মেডিকেল বিশ্ববিদ্যালয় আয়োজিত ও বিশ্ববিদ্যালয়ের শহিদ ডা. মিল্টন হলে অনুষ্ঠিত 'বঙ্গমাতা বেগম ফজিলাতুন নেছা মুজিবের ৯১তম জন্মবার্ষিকী উদযাপন' উপলক্ষে আলোচনা সভায় প্রধান অতিথির বক্তব্যে এসব কথা বলেন। বঙ্গবন্ধু শেখ মুজিব মেডিকেল বিশ্ববিদ্যালয়ের উপাচার্য অধ্যাপক ডা. মোঃ শারফুদ্দিন আহমেদের সভাপতিত্বে আলোচনা সভায় প্রধান বক্তা ছিলেন বিএমএ সভাপতি ডা. মোস্তফা জালাল মহিউদ্দিন। 

প্রতিমন্ত্রী বলেন, 'বাংলাদেশের স্বাধীনতা অর্জনের লক্ষ্যে প্রতিটি পদক্ষেপ ও কার্যক্রম বাস্তবায়নে জাতির পিতার নেপথ্য শক্তি, সাহস ও বিচক্ষণ পরামর্শক ছিলেন বঙ্গমাতা। তিনি রাজনীতির সাথে জড়িত না থেকেও বঙ্গবন্ধুর রাজনৈতিক সাফল্যে উল্লেখযোগ্য অবদান রাখেন। তিনি ছিলেন দেশপ্রেমে উদ্বুদ্ধ, রাজনীতি সচেতন এক মহীয়সী নারী এবং বঙ্গবন্ধুর বন্ধু, দার্শনিক ও পথ প্রদর্শক'।  তিনি বলেন, ‘বঙ্গমাতা কারাগারে বঙ্গবন্ধুর জন্য খাবার নিয়ে যেতেন, আর নেতা-কর্মী ও দলের জন্য নির্দেশনা নিয়ে এসে তাদের কাছে পৌঁছে দিতেন। কর্মী ও কারাবন্দি নেতাদের পরিবারের আর্থিক সহায়তা করতেন। বঙ্গবন্ধুর বিরুদ্ধে সকল মামলা নিজেই পরিচালনা করতেন। কঠিন সময়ে সংসার পরিচালনা, সন্তানদের লেখাপড়া ও সকল দায়িত্ব পালন করেছেন ধৈর্য এবং সাহসের সাথে।

বঙ্গমাতার সাথে ব্যক্তিগত স্মৃতি চারণ করে প্রতিমন্ত্রী ইন্দিরা বলেন, জাতির পিতা এবং প্রধানমন্ত্রীর স্ত্রী হয়েও বঙ্গমাতা ছিলেন নিরহঙ্কার, আন্তরিক, অমায়িক, অতিথিপরায়ণ ও কর্মীবান্ধব একজন মমতাময়ী মা। তিনি ছিলেন দলের নেতাকর্মীদের পরম নির্ভরতা ও আস্থার শেষ আশ্রয়স্থল।  

এসময় আরো উপস্থিত ছিলেন বিএসএমএমইউ প্রো-উপাচার্য (গবেষণা ও উন্নয়ন) অধ্যাপক ডা. মোঃ জাহিদ হোসেন, উপ-উপাচার্য (শিক্ষা) অধ্যাপক ডা. একেএম মোশাররফ হোসেন, উপ-উপাচার্য (প্রশাসন) অধ্যাপক ডা. মোহাম্মদ ছায়েফ উদ্দিন আহমেদ ও কোষাধ্যক্ষ অধ্যাপক ডা. মোহাম্মদ আতিকুর রহমানসহ বিভিন্ন অনুষদের ডিন ও প্রক্টর। 
#

বঙ্গমাতা শেখ ফজিলাতুন নেছা ছিলেন বাঙালির চিরন্তন নারীর প্রতীক

                                                          ---মোস্তাফা জব্বার
ঢাকা, ২৫ শ্রাবণ (৯ আগস্ট) :


ডাক ও টেলিযোগাযোগ মন্ত্রী মোস্তাফা জব্বার বলেছেন, বঙ্গমাতা শেখ ফজিলাতুন নেছা ছিলেন বঙ্গবন্ধুর প্রেরণার উৎস্য। শেখ ফজিলাতুন নেছার মতো ধীরস্থির, বুদ্ধিদীপ্ত, মেধাবী, দূরদর্শী, সাহসী, বলিষ্ঠ, নির্লোভ ও নিষ্ঠাবান ইতিবাচক ভূমিকা জাতির পিতা শেখ মুজিবুর রহমানকে বাঙালি জাতির ইতিহাসের মহানায়ক হতে সহায়তা করেছে। তিনি ছিলেন বাঙালির চিরন্তন নারীর প্রতীক। তিনি ছিলেন বাংলাদেশের আদর্শ মায়েদের শ্রেষ্ঠ প্রতিনিধি। মা, কন্যা, বধূ প্রতিটি ক্ষেত্রে এই মহিয়সী নারীর ভূমিকা চিরভাস্বর হয়ে থাকবে বলে উল্লেখ করেন মন্ত্রী।

মন্ত্রী গতকাল ঢাকায় বঙ্গমাতার জীবনের ওপর লেখা ‘বঙ্গমাতা কুসুমিত ইস্পাত ’বইয়ের প্রকাশনা উপলক্ষ্যে আয়োজিত অনুষ্ঠানে প্রধান অতিথির বক্তৃতায় এসব কথা বলেন। ৩২ জনবিশিষ্ট লেখকের তথ্যবহুল লেখা নিয়ে প্রকাশিত বইটির সম্পাদনা করেছেন ঢাকা বিশ্ববিদ্যালয়েরর বঙ্গমাতা শেখ ফজিলাতুন নেছা হলের প্রভোস্ট ড. জাকিয়া পারভিন।

মন্ত্রী বলেন, ১৯৬৬ সালে ছয়দফা ঘোষণার পর থেকে উত্তাল রাজনীতির দিনগুলোতে শেখ ফজিলাতুন নেছা’র নেপথ্য ভূমিকা ছাত্রলীগসহ আওয়ামী লীগ নেতা কর্মীদের লড়াই সংগ্রাম এগিয়ে নেয়ার জন্য অনন্য দৃষ্টান্ত হয়ে থাকবে। আগরতলা যড়যন্ত্র মামলায় প্যারোলে বঙ্গবন্ধুর মুক্তি নিয়ে একটি কুচক্রীমহল বাঙালি জাতির স্বাধীনতা সংগ্রামকে বিপন্ন করার ষড়যন্ত্রে মেতে উঠেছিল, তখন প্যারোলে মুক্তির বিপক্ষে বেগম মুজিবের দৃঢ়চেতা অবস্থান বাঙালির মুক্তি সংগ্রামকে ত্বরান্বিত করেছিল বলে উল্লেখ করেন বীর মুক্তিযোদ্ধা  মোস্তাফা জব্বার। তিনি বলেন, ঐতিহাসিক ৭ মার্চ ভাষণের প্রাক্কালে দলীয় নেতাকর্মীসহ বিভিন্ন সংগঠনের নানা পরামর্শ ও চাপ উপেক্ষা করে বঙ্গবন্ধু যে অমর বক্তৃতাটি রেসকোর্স ময়দানে দিয়ে ছিলেন সেদিনও বঙ্গবন্ধুর অনুপ্রেরণাদাত্রী ছিলেন বঙ্গমাতা। বঙ্গবন্ধুর প্রতিটি আন্দোলন সংগ্রামে অনবদ্য অবদান রেখে তিনিও হয়ে উঠেন বঙ্গমাতা। 


অনুষ্ঠানে জাতীয় অধ্যাপক একে আজাদ খান, কবি নির্মলেন্দু গুণ, বাংলাদেশ নিউজ এর সম্পাদক আজিজুল ইসলাম ভূঁইয়া এবং সংগীত শিল্পি অর্পণা খান বক্তৃতা করেন। 

#

শেফায়েত/নাইচ/রফিকুল/আব্বাস/২০২১/১৭৪৬ ঘণ্টা 

টিকা নিয়ে বিএনপির অপপ্রচার জনস্বার্থবিরোধী প্রচারণামূলক অপরাধ
                                                                    ----তথ্যমন্ত্রী

ঢাকা, ২৫ শ্রাবণ (৯ আগস্ট) :


করোনার টিকা নিয়ে বিএনপির অপপ্রচার জনস্বার্থবিরোধী প্রচারণামূলক অপরাধ বলেছেন তথ্য ও সম্প্রচারমন্ত্রী এবং আওয়ামী লীগের যুগ্ম সাধারণ সম্পাদক ড. হাছান মাহ্‌মুদ। 


আজ সচিবালয়ে মন্ত্রণালয়ের সভাকক্ষে সাংবাদিকদের সাথে মতবিনিময়কালে টিকা নিয়ে শুরু থেকে বিএনপির সমালোচনার বিষয়ে প্রশ্নের জবাবে তিনি বলেন, টিকা নেয়া এবং স্বাস্থ্যবিধি মেনে চলাই করোনা মোকাবিলার এখন পর্যন্ত একমাত্র পথ। একারণে জনস্বার্থে টিকা অত্যন্ত গুরুত্বপূর্ণ। ফলে এই টিকার বিরুদ্ধে যখন অপপ্রচার হয় সেটা সরকারের বিরুদ্ধে নয়, জনস্বার্থের বিরোধী। অর্থাৎ মির্জা ফখরুল ইসলাম আলমগীর সাহেবসহ এই টিকার বিরুদ্ধে যারা অপপ্রচার চালাচ্ছেন তারা জনস্বার্থবিরোধী কাজ করছেন এবং জনস্বার্থবিরোধী অপপ্রচার যদি কেউ চালায় সেটা বাংলাদেশের আইন অনুযায়ী শাস্তিযোগ্য অপরাধ। 


টিকা দলীয়করণের বিষয়ে প্রশ্নের জবাবে মন্ত্রী বলেন, ‘রাজনীতি হচ্ছে একটা ব্রত এবং জনগণের কল্যাণের জন্যই রাজনীতি। বিএনপির কাছে অবশ্যই তা নয়। বিএনপির রাজনীতির ব্রত হচ্ছে ভিন্ন। আমাদের নেত্রী শেখ হাসিনা করোনা ভাইরাস বাংলাদেশে দেখা দেয়ার পর থেকে দলের সর্বস্তরের নেতাকর্মীদের যে আহ্বান জানিয়েছিলেন তাতে আওয়ামী লীগের জাতীয় সংসদ সদস্য থেকে শুরু করে একেবারে ওয়ার্ড লেভেলের নেতাকর্মীরা জনগণের পাশে থেকেছে। দলের পক্ষ থেকে ২ কোটির বেশি পরিবারকে খাদ্য সহায়তা দেয়া হয়েছে। আওয়ামী লীগের কেন্দ্রীয় কমিটির ৫জন সদস্যসহ সহস্রাধিক নেতাকর্মী ইতোমধ্যে করোনা ভাইরাসে আক্রান্ত হয়ে মৃত্যুবরণ করেছে। আওয়ামী লীগের ১৩০ জনের বেশি সংসদ সদস্য, মন্ত্রিসভার এক তৃতীয়াংশের বেশি সদস্য করোনায় আক্রান্ত হয়েছে, অনেকে মৃত্যুবরণ করেছে। এগুলো জনগণের পাশে থাকতে গিয়ে হয়েছে।’


ড. হাছান বলেন, এখন জাতীয় পরিচয়পত্র দিয়েই টিকা নেয়া যাবে। কিন্তু আগে নিবন্ধন করতে হতো। গ্রামের মানুষ নিবন্ধন করতে জানে না। সেক্ষেত্রে আমাদের দলের নেতাকর্মীরা নির্দেশ মাফিক জনগণকে নিবন্ধন কার্যক্রমে সহায়তা করেছে। এখানে কি দোষ দেখল বিএনপি! তারাও তো এই কাজটি করতে পারতো। 


মন্ত্রী বলেন, টিকা সার্বজনীনভাবে দেয়া হচ্ছে। এখানে কে কোন দল বা মতের সেটি দেখা হচ্ছে না। সরকার স্বাস্থ্য বিভাগের মাধ্যমে এই টিকা দিচ্ছে। সেখানে কোনো দলকে কোনোভাবেই সম্পৃক্ত করা হয়নি। স্বাস্থ্য বিভাগের কর্মীরা টিকা দিচ্ছে। আমাদের দলের পক্ষ থেকে নির্দেশনা দেয়া হয়েছে জনগণকে উদ্বুদ্ধ করার জন্য, যাতে টিকা নেয়। মির্জা ফখরুল সাহেবের কাছে আমার প্রশ্ন, এটি কি গর্হিত কাজ? তারা তো জনগণকে উদ্বুদ্ধ না করে বরং জনগণ যাতে টিকা না নেয় সেই অপপ্রচার চালাচ্ছেন যেটি জনস্বার্থের বিরুদ্ধে।


লকডাউন তুলে দেয়া সংক্রান্ত প্রশ্নের জবাবে মন্ত্রী বলেন, ক্রমাগতভাবে লকডাউন কখনই সমাধান নয়। আমাদের খেটে খাওয়া মানুষের এই দেশে জীবন এবং জীবিকার মধ্যে সমন্বয় ঘটিয়ে সিদ্ধান্ত নিতে হয়। এখন যেটি গুরুত্ব দেয়া হচ্ছে, সেটি হচ্ছে স্বাস্থ্যবিধি মানা, মাস্ক পরা এবং মাস্ক না পরলে যাতে সহজে জরিমানা করা যায় সেটিও সরকার ভাবছে। স্কুল-কলেজ এখনই খুলছে না এবং এর পাশাপাশি গণটিকা কার্যক্রম শুরু করা হয়েছে। ইউরোপ-আমেরিকাতেও করোনা আছে কিন্তু এরপরও জীবন স্বাভাবিক করার জন্য সবকিছু খুলে দেয়া হয়েছে।

#

আকরাম/নাইচ/রফিকুল/আব্বাস/২০২১/১৭৩৮ ঘণ্টা 

কাতারের পররাষ্ট্রমন্ত্রীর সাথে শাহরিয়ার আলমের বৈঠক
দোহা (কাতার), ৯ আগস্ট :


পররাষ্ট্র প্রতিমন্ত্রী মো: শাহরিয়ার আলম বাংলাদেশে বৈদেশিক বিনিয়োগের ক্ষেত্রে প্রদত্ত সুবিধার কথা তুলে ধরে কাতার ও বাংলাদেশের মধ্যে বাণিজ্য ও বিনিয়োগ সম্প্রসারণের ওপর গুরুত্বারোপ করেন।

গতকাল কাতারের রাজধানী দোহায় সেদেশের পররাষ্ট্র প্রতিমন্ত্রী সোলতান বিন সাদ আল মুরাইখির সাথে বৈঠককালে পররাষ্ট্র প্রতিমন্ত্রী এ বিষয়ে গুরুত্বারোপ করেন।

কাতারের পররাষ্ট্র প্রতিমন্ত্রী দু’দেশের চেম্বার্স অব কমার্স এবং অন্যান্য পর্যায়ে যোগাযোগ বৃদ্ধির ওপর জোর দেন। বাংলাদেশের পররাষ্ট্র প্রতিমন্ত্রী এ বিষয়ে ওয়েবিনার আয়োজনের প্রস্তাব করলে কাতারের পররাষ্ট্র প্রতিমন্ত্রী সম্মতি প্রকাশ করেন।

কাতারের উন্নয়নে বাংলাদেশি কর্মীদের ভূঁয়সী প্রশংসা করেন সাদ আল মুরাইখির। বৈঠকে বাংলাদেশ থেকে দক্ষ কর্মীসহ নানা পর্যায়ে নিয়োগের বিষয়েও আলোচনা হয়। 

শাহরিয়ার আলম করোনা মোকাবিলায় কাতার সরকারের সফলতাসহ সাম্প্রতিক সময়ে শ্রমিকদের জীবনমান উন্নয়ন ও অধিকারের সুরক্ষায় কাতার কর্তৃক গৃহীত বিভিন্ন পদক্ষেপেরও প্রশংসা করেন। তিনি মিয়ানমারের বাস্তুচ্যুত রোহিঙ্গা জনগোষ্ঠীর বিষয়ে কাতারের সহযোগিতার জন্য ধন্যবাদ জানান। আগামী সেপ্টেম্বরে দোহায় দু’দেশের মধ্যে ফরেন অফিস কন্সালটেশন অনুষ্ঠানের বিষয়ে তিনি আশাবাদ ব্যক্ত করেন । শাহরিয়ার আলম  দু’দেশেরে উচ্চ পর্যায়ের সফর বিনিময়ের উপর গুরুত্বারোপ করেন। কাতারের পররাষ্ট্র প্রতিমন্ত্রীও ফরেন অফিস কন্সালটেশন অনুষ্ঠিত হওয়ার বিষয়ে সেদেশের আগ্রহের কথা উল্লেখ করেন এবং দু’দেশের জন্য সুবিধাজনক সময়ে উচ্চ পর্যায়ে সফর বিনিময়ের বিষয়ে আশাবাদ ব্যক্ত করেন। 

বৈঠকে কাতারে নিযুক্ত বাংলাদেশের রাষ্ট্রদূত জসীম উদ্দিন এবং মহাপরিচালক এফএম বোরহান উদ্দিন উপস্থিত ছিলেন।
#

তৌহিদুল/পরীক্ষিৎ/সুবর্ণা/শামীম/২০২১/১৭০৫ ঘণ্টা 
তথ্যবিবরণী                                                                                                          নম্বর :  ৩৭২৩
জাতীয় শোক দিবস উপলক্ষ্যে তথ্য অধিদফতরের আয়োজন
১১ আগস্ট থেকে শুরু হচ্ছে আলোকচিত্র প্রদর্শনী ও ‘অনলাইন বঙ্গবন্ধু কর্নার’ 

ঢাকা, ২৫ শ্রাবণ (৯ আগস্ট) :


জাতীয় শোক দিবস এবং স্বাধীনতার মহান স্থপতি জাতির পিতা বঙ্গবন্ধু শেখ মুজিবুর রহমান এর ৪৬তম শাহাদতবার্ষিকী উপলক্ষ্যে তথ্য অধিদফতর আগামী ১১ আগস্ট থেকে বঙ্গবন্ধুর জীবন ও কর্মের ওপর ‘আলোকচিত্র, ডিজিটাল ডিসপ্লে এবং সংবাদপত্রে বঙ্গবন্ধু’ শীর্ষক সপ্তাহব্যাপী প্রদর্শনীর আয়োজন করেছে। 


আগামী ১১ আগস্ট থেকে সচিবালয়ের ক্লিনিক ভবনের প্রাঙ্গণে এ প্রদর্শনী চলবে।


তথ্য ও সম্প্রচার মন্ত্রী ড. হাছান মাহমুদ ১১ আগস্ট সকাল ১১টায় সচিবালয়ের এ প্রদর্শনীর উদ্বোধন করবেন তথ্য ও সম্প্রচার প্রতিমন্ত্রী ডা. মোঃ মুরাদ হাসান এবং মন্ত্রণালয়ের সচিব মোঃ মকবুল হোসেন অনুষ্ঠানে বিশেষ অতিথি হিসেবে উপস্থিত থাকবেন। 

পাশাপাশি একই দিন বঙ্গবন্ধুর জীবন ও কর্মের ওপর স্থির আলোকচিত্র, ভিডিও কনটেন্ট, মুজিববর্ষ উপলক্ষ্যে তথ্য অধিদফতরের প্রচারিত বিশিষ্টজনদের লেখা ফিচার, মুজিববর্ষ উপলক্ষ্যে প্রকাশিত ই-পোস্টার, বঙ্গবন্ধুর বিভিন্ন সময়ের ভাষণ নিয়ে তথ্য অধিদফতরের উদ্যোগে ‘অনলাইন বঙ্গবন্ধু কর্নার’ উদ্বোধন করবেন তথ্য ও সম্প্রচার মন্ত্রী। এই ‘অনলাইন বঙ্গবন্ধু কর্নার’ এর ওয়েবসাইট www.pidphotoexhibition.com । তথ্য অধিদফতরে মূল ওয়েবসাইট www.pressinform.gov.bd এবং ফেইসবুক পেইজ PID BD থেকেও এই ডিজিটাল প্রদর্শনী বিশ্বের যে কোন স্থান থেকে যে কেউ  দেখতে পাবেন।  
#

পরীক্ষিৎ/সুবর্ণা/শামীম/২০২১/১৬৫৪ ঘণ্টা 
তথ্যবিবরণী                                                                                                                 নম্বর :  ৩৭২২

ইসলামাবাদে বঙ্গমাতার জন্মবার্ষিকী উদ্‌যাপন
ইসলামাবাদ, ৯ আগস্ট :


পাকিস্তানের ইসলামাবাদে বাংলাদেশ হাইকমিশন আজ মহীয়সী নারী বঙ্গমাতা ফজিলাতুন নেছা মুজিব-এঁর ৯১তম জন্মবার্ষিকী যথাযথ ভাবগাম্ভীর্য ও মর্যাদার সাথে পালন করেছে। এ উপলক্ষ্যে চ্যান্সারী ভবনে বাণীপাঠ, আলোচনা সভা, ভিডিওচিত্র প্রদর্শন ও বিশেষ মোনাজাত অনুষ্ঠিত হয়। বাংলাদেশ হাইকমিশনের সকল কর্মকর্তা ও কর্মচারীবৃন্দ এতে অংশগ্রহণ করেন।


আলোচনা পর্বে হাইকমিশনের কর্মকর্তাগণ বঙ্গমাতা ফজিলাতুন নেছা মুজিবের কর্মময় জীবনের উপর বিস্তারিত আলোচনা করেন। হাইকমিশনার মোঃ রুহুল আলম সিদ্দিকী জাতির পিতা বঙ্গবন্ধু শেখ মুজিবুর রহমানের সহধর্মিণী বঙ্গমাতা ফজিলাতুন নেছা মুজিব এর স্মৃতির প্রতি গভীর শ্রদ্ধা নিবেদন করে বলেন, বঙ্গমাতা ছিলেন স্বাধীন বাংলাদেশের স্থপতি, বঙ্গবন্ধু শেখ মুজিবুর রহমানের একজন যোগ্য ছায়াসঙ্গী। বাঙালির অধিকার আদায়ের সংগ্রামে সবসময় ছিলেন সজাগ ও দূরদর্শী। তিনি একদিকে যেমনি সংসার সামলিয়েছেন, অন্যদিকে স্বাধীনতা ও মুক্তিসংগ্রামে প্রেরণা, শক্তি ও সাহস দিয়ে জাতির পিতা বঙ্গবন্ধুকে উৎসাহ যুগিয়েছেন। তিনি ছিলেন একজন দৃঢ়চেতা, দূরদর্শী, সাহসী ও বুদ্ধিমতী নারী।  বাংলাদেশের স্বাধীনতা ও মুক্তির সংগ্রামের ইতিহাসে তাঁর অবদান চিরস্মরণীয় হয়ে থাকবে।


হাইকমিশনার বলেন, একজন গৃহিনী হয়েও কিভাবে দক্ষ সংগঠক হিসেবে জাতীয় জীবনে অনবদ্য অবদান রাখা যায় বঙ্গমাতা তারই উজ্জ্বল নিদর্শন। তাঁর আদর্শ যুগে যুগে শুধু বাঙালি নারীদের জন্য নয় সকল বাঙালির জন্য অনুপ্রেরণার উৎস হয়ে থাকবে।  


পরে বঙ্গমাতা শেখ ফজিলাতুন নেছা মুজিবের জীবনীভিত্তিক একটি প্রামাণ্যচিত্র প্রদর্শন করা হয়। পরিশেষে, বঙ্গমাতা ফজিলাতুন নেছা মুজিবসহ ১৫ আগস্ট শহীদ তাঁর পরিবারের সকল সদস্যের আত্মার মাগফেরাত এবং দেশ ও জাতির সমৃদ্ধি কামনা করে বিশেষ মোনাজাত অনুষ্ঠিত হয়। 

 #

জামিল/পরীক্ষিৎ/সুবর্ণা/শামীম/২০২১/১৫৪২ ঘণ্টা 
তথ্যবিবরণী                                                                                                                  নম্বর : ৩৭২১ 
আবুধাবির বাংলাদেশ দূতাবাসে বঙ্গমাতার জন্মবার্ষিকী উদযাপন

আবুধাবি, ৯ আগস্ট :


আবুধাবির বাংলাদেশ দূতাবাসে রাষ্ট্রদূত আবু জাফর মহোদয়ের সভাপতিত্বে বঙ্গমাতা বেগম ফজিলাতুন নেছা মুজিব-এর ৯১তম জন্মবার্ষিকী উপলক্ষ্যে আলোচনা সভা অনুষ্ঠিত হয়েছে।


অনুষ্ঠানে বঙ্গমাতা বেগম ফজিলাতুন নেছা মুজিব-এর কর্মময় জীবনের উপর প্রামাণ্য চিত্র প্রদর্শন করা হয়। আলোচনায় প্রবাসী বাংলাদেশি নেতৃবৃন্দ বাংলাদেশের স্বাধিকার ও স্বাধীনতার আন্দোলনে তাঁর অবদানের কথা তুলে ধরেন। বাঙালির শ্রেষ্ঠ অর্জন দেশের স্বাধীনতাসহ বঙ্গবন্ধুর সব লড়াই-সংগ্রাম-আন্দোলনের নেপথ্যের প্রেরণা এবং সহযোদ্ধা ছিলেন ফজিলাতুন নেছা মুজিব। জাতির পিতা বঙ্গবন্ধু শেখ মুজিবুর রহমানসহ বঙ্গমাতা এবং ১৫ই আগস্ট ১৯৭৫ এর সকল শহিদদের বিদেহী আত্মার মাগফেরাত কামনা করে বিশেষ মোনাজাত করা হয়। 

অনুষ্ঠানে জনতা ব্যাংক ও বাংলাদেশ বিমানের কর্মকর্তাবৃন্দ, বাংলাদেশ স্কুলের উপদেষ্টা, বঙ্গবন্ধু পরিষদ ও বাংলাদেশ এসোসিয়েশনের নেতৃবৃন্দ, প্রিন্ট ও ইলেকট্রনিক মিডিয়ার স্থানীয় প্রতিনিধিবৃন্দ এবং বাংলাদেশি কমিউনিটি এর  গণ্যমান্য ব্যক্তিবর্গ উপস্থিত ছিলেন।    
#

পরীক্ষিৎ/সুবর্ণা/শামীম/২০২১/১৫৩৮ ঘণ্টা 
তথ্যবিবরণী                                                                                                                  নম্বর : ৩৭২০ 

ইতালিতে বঙ্গমাতার ৯১তম জন্মবার্ষিকী পালিত  

রোম (ইতালি), ৯ আগস্ট :


গভীর শ্রদ্ধায় গতকাল ইতালির রোমে বঙ্গমাতা বেগম ফজিলাতুন নেছা মুজিব-এর ৯১তম জন্মবার্ষিকী পালন করা হয়।


এ উপলক্ষ্যে অনলাইনে আয়োজিত আলোচনা সভায় ইতালি, মন্টেনিগ্রো ও সার্বিয়ায় নিযুক্ত বাংলাদেশের রাষ্ট্রদূত মোঃ শামীম আহসান বলেন বঙ্গমাতার আদর্শ বাঙ্গালি নারীদের কাছে সবসময় অনুপ্রেরণার উৎস হিসেবে বিবেচিত হবে। তিনি আরো বলেন, বঙ্গমাতা জাতির পিতা বঙ্গবন্ধু শেখ মুজিবুর রহমান এর সাথে চিরদিন ছায়ার মতো থেকেছেন এবং বঙ্গবন্ধুকে জাতীয় ইতিহাসের বিভিন্ন রাজনৈতিক সংকটময় ও কঠিন মুহূর্তে সঠিক সিদ্ধান্ত গ্রহণে নীরবে সহায়তা করে গিয়েছেন। বঙ্গমাতা শুধু জাতির পিতার সহধর্মিনী ছিলেন না, একই সাথে ছিলেন বাঙালির মুক্তি সংগ্রামের অন্যতম অগ্রপথিক। রাষ্ট্রদূত সকলকে বঙ্গমাতার আদর্শে অনুপ্রাণিত হওয়ার আহ্বান জানান। 


অনুষ্ঠানে দূতাবাসের কর্মকর্তা-কর্মচারী ছাড়াও ইতালির মিলানে নিযুক্ত বাংলাদেশের কনসাল জেনারেল ইকবাল আহমেদ-সহ রাজনৈতিক, সামাজিক ও সাংস্কৃতিক সংগঠনের নেতৃবৃন্দ এবং গণমাধ্যম কর্মীরা ডিজিটাল মাধ্যমে অংশগ্রহণ করেন।


অনুষ্ঠানে বঙ্গমাতার জীবনের ওপর নির্মিত প্রামাণ্যচিত্র প্রদর্শিত হয়।    

                                                                 নম্বর : ৩৭১৯
টেলিভিশনে স্ক্রল আকারে প্রচারের জন্য 

সকল ইলেকট্রনিক মিডিয়া

ঢাকা, ২৫ শ্রাবণ (৯ আগস্ট) :

বিষয়:
বঙ্গমাতা বেগম ফজিলাতুন নেছা মুজিবের ৯১তম জন্ম বার্ষিকী উপলক্ষে স্থানীয় সরকার, পল্লী উন্নয়ন ও সমবায় মন্ত্রণালয়ের বিশেষ উদ্যোগ সম্পর্কে টিভি স্ক্রলে প্রচার।


বঙ্গমাতা বেগম ফজিলাতুন্নেছা মুজিবের ৯১তম জন্মবার্ষিকী উপলক্ষে স্থানীয় সরকার, পল্লী উন্নয়ন ও সমবায় মন্ত্রণালয়ের মাননীয় প্রতিমন্ত্রী জনাব স্বপন ভট্টাচার্য্য, এমপি দেশের প্রতিটি উপজেলায় একটি বঙ্গমাতা মহিলা সমবায় সমিতি গঠনের উদ্যোগ গ্রহণ করেছেন । 


এ সংক্রান্ত স্ক্রল বার্তাটি আপনাদের টেলিভিশন চ্যানেল ও অনলাইন মিডিয়ায় ব্যাপকভাবে প্রচারের প্রয়োজনীয় ব্যবস্থা গ্রহণের জন্য বিশেষভাবে অনুরোধ জানানো হলো।  

মূলবার্তা:  


‘দেশের প্রতিটি উপজেলায় একটি করে বঙ্গমাতা মহিলা সমবায় সমিতি গঠনের উদ্যোগ গ্রহণ করা হয়েছে’- এলজিআরডি প্রতিমন্ত্রী স্বপন ভট্টাচার্য্য। 

